
O Colexio de Traballo Social identifica dez graves eivas na protección da infancia en Galicia
· O COTSG lembra que a Lei Orgánica de Protección da Infancia recentemente aprobada supón “un avance”, pero pide o cumprimento escrupuloso da normativa legal
Redacción 14-06-21.- A Comisión de Infancia e Familia do COTSG vén de facer pública unha diagnose sobre a política de protección de menores en Galicia, onde salienta a inexistencia dunha política clara de protección á infancia e á familia. As persoas asociadas ao COTSG que traballan nesta Comisión estruturaron a súa análise nun decálogo que recolle as principais eivas detectadas en base á experiencia directa con menores e familias. 
O COTSG recorda que a recente aprobación no Congreso dos Deputados da Lei Orgánica de Protección da Infancia reforza o marco sobre o que levar a cabo unha intervención social neste ámbito. Porén, as carencias crónicas que a protección da infancia presenta en Galicia colocan en riso a efectividade real da normativa. 
O decálogo

Alén da ausencia dunha política clara neste ámbito, a Comisión sinala “os graves déficits na política social, con ausencia de procedementos, planificación e “coordinación nos distintos niveis de intervención. Tamén denuncian as medidas asistencialistas que “manteñen á marxe a prevención e a intervención social no ámbito comunitario”.
A situación dos recursos humanos preocupa tamén a Comisión, que denuncia a infradotación e a insuficiencia dos ratios, así como a presenza de perfís técnicos non especializados. Asemade, denuncian a falta de prevencion e intervencion especializada no ambito comunitario e o “alarmante” estado de servizos e equipamentos.
A descoordinación, resultado da ausencia dunha organización homoxénea e de directrices unificadas nas catro provincias, é outro dos problemas para unha efectiva protección da infancia en Galicia. Esta situación agrávase pola externalización dos servizos públicos, que incumpre, lembran, “a competencia de protección pública” das e dos menores, ademais de dificultar o traballo de enfoque común e coordinado. 
Autonomía da/o menor

A Lei Orgánica de Protección da Infancia reitera no seu texto o dereito das nenas e nenos a seren escoitados en todos os procesos administrativos, xudiciais ou doutra índole. Porén, a situación actual é distinta. A Comisión de familia e infancia do COTSG afirma no seu decálogo que o que se dá no caso galego é unha “falta de participación e perspectiva do/a menor no proceso de intervención, como suxeito activo e relevante para a toma de decisión que afectarán ao seu desenvolvemento e ao logro do seu benestar persoal, familiar e social”. “A participación infantil na toma de decisións fainos protagonistas da súa propia vida e é parte fundamental da protección da infancia”, afirman. 
 Igualmente, alertan da frecuente inacción ante situacións graves e urxentes, que achacan á falta de recursos, “medo e inseguridade”. 
A importancia da infancia

Ante esta situación, a Comisión lembra que “a coordinación é a base” para a intervención social para a protección da infancia. Esta protección “comeza coa prevención nos Servizos Sociais comunitarios ante situacións de risco”, engaden.
Para a Comisión, é preciso lembrar que os equipos de protección deben ser un apoio para a infancia, protexendo ás e aos menores que o precisan ante situacións que afecten a nivel económico, de saúde física e/ou mental,  abusos, maltratos ou calquera situación que prive ás nenas e nenos dun correcto desenvolvemento. “A infancia é a etapa en que todo se constrúe” e de aí “a importancia dunha educación personalizada e de calidade”, aseguran dende a Comisión, citando as palabras do pedagogo e filósofo Paulo Freire.


